
Gizon eta emakumeok, beharrizan biologikoez 
gain, giza beharrizanak ere badoguz. Horreen 
artean, bat funtsezkoa da: danontzat da 
ezinbestekoa, besteen maitasuna, estimua eta 
autormena sentitzea. 
 
Eta familian sentitu daikegu batez ere ingurukoen 
maitasun, autorpen eta estimu hori. Baina familian 
bizitzeak, askotan, arazo ugari dakarsku. Nahikoa 
da gizarte komunikabideek egunez egun emoten 
deuskuezan albisteak ikustea horretaz jabetzeko: 
tratu    txarrak,   bortxaketak,    krimenak    familia 
esparruan, pertsona ospetsuen banaketa eta dibortzioak. Horrezaz gain, gaurko 
familiak beste mehatxu batzuk ere sufritzen ditu: sozialak, ekonomikoak, 
kulturalak,... Nahiz eta honeek komunikabideetan hainbeste azaldu ez, 
garrantzitsuak dira. 

 
Guk, Langile Pastoraltzatik, batez ere beharginen familian zuzenean eragiten 
daben tirabira eta mehatxu batuzei buruz ohartuazo gura dogu.  
 
1. Gaur egun lanaren arloan ikusi daitekeen behin-behinekotasunak 
(ezegonkortasuna, behin-behinekotasuna, lokalizatzerik eza...) eragin erabat 
negatiboa dau familia bizitzan. Hona hemen EHAEari dagokiozan datu batzuk: 
 
• Langabeziak 68.500 lagunengan (%7,8) dau eragina, Bizkaian %8,8an. EHAEko %63,5 

etxetan egiten dabe lan kide guztiek eta %2,6 familiatan danak dagoz langabezian. 
 
• Behin-behinekotasuna. 206.500 lagun egozan egoera honetan 2004an. EHAEan egin ziran 

789.446 kontratuen %93,03 behin-behinekoak izan ziran. 
 
• Pobrezia.  40.000 familia, 119.895 lagun inguru, bizi dira txirotasunean EHAEan. Ongizaterik 

eza, bestalde, bistakoa da 175.000 familiatan, edo, bardin dana, 400.000 lagun 
ingururengan. Beste alde batetik, familien %38,91ak zailtasunen bat dau hilaren azkenera 
iristeko, eta %4ak zailtasun asko. 

 



• Kredituak. Familien %35a zorpetuta egozan 2004an (kredituekin). 
 
• Erretiro-pentsino baxuak. Batez besteko pentsinoa 707,71 €urotakoa da Bizkaian. 
 
• Etxebizitzea. 1998  eta 2004 bitartean %80 gehitu da etxebizitzearen salneurria. Bigarren 

eskuko etxebizitzearen batez besteko salneurria metro karratuko 2.893 €urotakoa da, eta 
Babes Ofizialekoarena metro karratuko 1.025 €urotakoa. Orokorrean, sarreren %66a 
etxebizitzea ordaintzeko da. Bizkaian 39.000 lagunek eskatu dabe etxea Etxebiden.  

 
2. Emakumezkoa lanean hasteak berari hobekuntza ekarri deutson arren, ekarri 
deutsozan kostuak ere aitagarriak izan dirala autortu behar dogu. Esate 
baterako, lanaldi bikoitza, etxeko lanak –bikotearen laguntza eskasaz edo 
laguntza barik- eta kanpoko lana –gehienetan ezkutuko ekonomian- uztartu 
beharra.  

  
Era berean, emakumezkoek dabe ardura gehien seme-alaben hezkuntzan eta 
zaharrak zaintzean... Horregaitik, ez da harritzekoa asko eta asko antsietateak, 
estresak, drepresinoak jota egotea eta, kasu askotan, ama izateari uko egitea. 

 
3. Gaurko sistema produktiboak familia bako gizonezko eta emakumezkoak, 
pertsona isolatuak gura ditu, berak gura dauan lez erabili ahal izateko. Giza 
bizitzako alderdi guztiak produktibitatearen eta kontsumoaren menpe jarteko 
prest dagozan pertsonak. Horregaitik zigortzen dau emakumezkoa, berari 
dagokiolako zaintzaile lana. Eragile horren arabera azaldu daikegu genero 
arazoa, neuri haundi batean, sistema produktiboaren eta familia bizitzaren 
arteko kontraesanaren eragina dana. 
 

4. Errealitate honeen haritik, zera ikusi daikegu: 
emakumezkoak, apurka-apurka, bardintasuna 
jadesten diharduala eskubideei dagokienez, baina 
pertsona lehiakor eta produktiboa izanez, hau da, 
gizonezkoaren eredua errepikatuz. Eta ondorioak 
argiak dira: gure gizarteak umeak behar ditu, 
emakumezkoek umeak izan gura dabez, baina 
inguruak ez dau erreztasunik emoten umeak izan 
eta zaintzeko. 

 
5. Erabat hedatuta dagoan kontsumismo insolidario 
eta lehiakorraren eraginez, langile kulturaren balio 
tradizionalak galtzear dagoz beharginen familian: 
zuzentasuna, alkartasuna, nazioarteko kidetasuna, 
guztion ona, gizarte alkarte eta erakundeetan parte 
hartzea, gizarte eta langile sena... 

 
Ahalegin txikian, arazoen bakarkako konponketan, eukitean, alkarteaz ez 
arduratzeaz, neurri bako nahiak asetzean... oinarritzen dan kultura hedonista 
da nagusi. Seme-alaben aisialdia teknika, kirol edo musikaz beteten da eta ez 



dira aintzat hartzen alkartea, lankidetza, zuzentasunaren aldeko borrokea 
sustatzen daben ekintzak.  
 
6. Gurasoek daben lanak eta lan horretan jasaten dabezan baldintzek asko 
baldintzatzen dabe seme-alaben hezkuntza. Lanaldi luzeak dabezan gurasoek 
denpora gitxi emoten dabe etxean eta horrek zuzenean eragiten dau seme-
alaben garapenean, afektibitateari, hartuemonei eta hezkuntzari dagokienez.  
 
 

 
Errealitate honek, Jesukristoganako fedetik  

irakurrita, dei egiten deusku, 
bide honetatik aurrera egin dagigun: 

 
 
A) Familia eta sistema produktibo eredu barria eratu behar doguz, gizonezko 
eta emakumezkoaren arteko bardintasunean oinarrituz, sexu bien arteko aldeak 
autortuz, gizabanakoa ardaztzat hartuz eta familia gizarteko oinarrizko 
erakundetzat joz. “Familiak izan behar dau erreferentzia punturik nagusienetakoa eta 
horren inguruan eratu behar da giza lanaren ordena sozio-etikoa”. (L.E) 
 
B) Enpleguaren banaketeaz gain, etxeko lanen banaketea egin behar da. 
 
C) Familiak kide guztien beharrizanei aurre egiteko baliabide publiko guztiak 
izan dagizan borrokatu behar dogu. 
 
D) Familiaren funtsezko garrantziaz jabetu behar dogu: gizatasuna eragiten dau 
eta kide bakoitza berez da baliotsua; besteei zabalik jarduteko gaitasuna emoten 
deuskuen gizarte balioetan hezten dauan eskolea da; eta eguneroko bizitzan 
fedea jadesten bizitzen eta ospatzen dan etxeko elizea.  

